
Baionako hilerria, juduen bilgunea 

Bastidako eta Bidaxuneko hilerriak itxi egin zituzten, eta gaur egun ondare gisa dituzte 

aitor renteria - BAIONA 

Juduek tradizio handia dute Ipar Euskal Herrian, eta horren lekuko dira Bastida, Bidaxune eta Baionako hilerriak. Lehen biak itxiak dira orain, eta ez dute nehor lurperatzen bertan. «Urteen eraginez inguruetan bizi ziren familia juduak desagertu dira eta hestera deliberatu zen», dio Georges Dalmeda adituak. Ondare gisa agertzen dira Bastida eta Bidaxuneko hilerriak. Duela 450 urte bederen hasi ziren hilerri horiek baliatzen. Nafarroako erresumak kudeatu izan zituen garai batez, Biarnoko Peyrehorade hilerria bezala. Juduen tradizioari jarraikiz lur hori ezin da hunkitu eta historiaren lekuko gisa gelditzen dira. 

Ondorioz, Baionako hilerrian ehorzten dituzte orain hiltzen diren juduak. Juduek ez dute aberats eta pobreen arteko ezberdintasunik egiten. «Bertze hilerrietan hiru mailetan bereizten ziren hildakoak, gizartean zuten eraginaren edo ahal ekonomikoaren arabera», dio Dalmeda. Baionako hilerrian denak elkarrekin dira, nahiz eta hilobi batzuk bereizirik egon. Sinesmenaren araberako bereizketarik ere ez da egiten. Horrela, bertze sinesmen motaren bat zuten jendeak ere bertan hilobiratuak daude. Juduen sinesmenean hildakoak lurperatu egin behar dira eta ezin zaio hori nehori ukatu bertze sinesmen mota bat duela argudiatuz. «Gure sinesmenean heriotzak ez du bertze erlijio batzuetan duen funtzio bera, bigarren mailakoa baizik», zehazten du Dalmedak. Bizidunen etxea deitzen diote judutarrez hilerriari. Heriotzaren aitzinean berdintasuna dute eredu. Hildakoen gorpuak lurrean berean ezartzen zituzten. Hamaika hilabetez lurra egonkortzea itxaroten zuten eta ondoren hilarria ezarri gainean.«Napoleonen kodearekin gauzak aldatu ziren eta osasun arrazoiak zirela eta, hilkutxa baliatzera behartu gintuzten», zehazten du Dalmedak. Legearen inposaketa hori onartu dute osasun mailako araudia betetzeko, baina oro har, aspaldiko ohiturekin segitzen dute. Norbait ehorzteko baliatu izan den eremua, aldiz, ezin da hunkitu eta sakrilegio gisa bizi dute lurra iraultzea edo tokiz aldatzea, hildakoaren seniderik edo bizirik baldin bada oraindik.Hilerrien inguruan arazo berezirik ez dela izan dio Dalmedak. Hala ere 1981ean kalapita handia izan zuten Baionako Herriko Etxearekin. Errepidea zabaltzeko juduen hilerriko parte bat baliatu zuen Herriko Etxeak, juduen protestak eraginez. «Okupazio garaian naziek hainbat sarraski egin zituzten hemen ere baina nehor ez zen menturatu hilerriak hunkitzera, errespetatu zituzten. Berrogei urte berantago Baionako Herriko Etxeak ez duena egin», dio haserre.Egun Baionan ehorzten dituzte hiltzen diren judu guztiak. Bertako komunitateak araudi bat dauka, gainerateko erakunde guztiek duten bezala. Baiona eta Gasteizko komunitate juduen arteko loturak gogoratu ditu Dalmedak. Abantzu bost mendez harreman handia izan dute udalak eta Baionako juduen komunitateak. Gasteizen juduen hilerria bazegoen, baina udalak mugitzea erabaki zuen. Hori egin aitzin, Baionako juduei adostasuna eskatu zien. Hildakoen familiarik atzeman ezean, Baionako errabinoak adostasuna eman zion xedeari, eta udalak hezurdurentzako babesgune berezia eraiki zuen. 

